Creu cysylltiadau rhwng mathemateg a phynciau eraill

Mae angen i chi chwilio am gyfleoedd i ganfod profiadau mathemategol mewn ystod eang o weithgareddau plant.  Mae mathemateg yn cyfrannu at lawer o bynciau’r cwricwlwm cynradd, yn aml mewn ffyrdd ymarferol.  Gall gweithgareddau megis cofnodi twf planhigyn neu anifail, mesur tymheredd a glawiad, neu ymchwilio i’r olwynion cocos ar feic, ddarparu data neu fannau cychwyn ar gyfer trafodaeth yn eich gwersi mathemateg yn ogystal â chyfleoedd i gymhwyso a defnyddio mathemateg mewn cyd-destunau go iawn.

Saesneg  Gall gwersi mathemateg helpu i ddatblygu a chefnogi medrau llythrennedd plant: er enghraifft, trwy addysgu geirfa fathemategol a thermau technegol, trwy ofyn i blant ddarllen a dehongli problemau er mwyn adnabod y cynnwys mathemategol a thrwy eu hannog i esbonio, dadlau a chyflwyno eu casgliadau i eraill.  Yn yr un modd, gall yr awr lythrennedd gefnogi eich gwers fathemateg ddyddiol.  Er enghraifft, yn y Dosbarth Derbyn a Chyfnod Allweddol 1, gellir dewis straeon, rhigymau a chaneuon sy’n apelio oherwydd y pleser a geir o gyfrif, rhoi digwyddiadau yn eu trefn a defnyddio geiriau cyffredin megis ‘ar’ a ‘dan’, ‘i fyny’ ac ‘i lawr’ i ddisgrifio safle a chyfeiriad.  Yng Nghyfnod Allweddol 2, gellir defnyddio’r awr lythrennedd i ddarllen testunau ffeithiol lle mae angen dehongli geirfa fathemategol, graffiau, siartiau a thablau.

Gwyddoniaeth  Mae bron pob ymchwiliad neu arbrawf gwyddonol yn debyg o ofyn am un neu ragor o fedrau mathemategol dosbarthu, cyfrif, mesur, cyfrifo, amcangyfrifo a chofnodi mewn tablau neu graffiau.  Er enghraifft, mewn gwyddoniaeth bydd disgyblion yn trefnu rhifau, gan gynnwys degolion, yn cyfrifo cymedrau a chanrannau syml, defnyddio rhifau negatif wrth gymryd tymereddau, penderfynu a yw’n fwy priodol defnyddio graff llinell neu siart bar, a phlotio, dehongli a rhagfynegi ar sail graffiau.

Celf, dylunio a thechnoleg  Mae angen mesur yn aml mewn celf a dylunio a thechnoleg.  Mae llawer o batrymau a lluniadau yn seiliedig ar syniadau gofodol a phriodweddau siapiau, gan gynnwys cymesuredd.  Efallai y bydd angen ehangu neu leihau dyluniadau, a fyddai’n cyflwyno syniadau lluosi a chymhareb.  Wrth baratoi bwyd mae angen llawer o waith mesur, gan gynnwys cyfrifo amserau a chostau; efallai na fyddai hynny mor syml os mai rhan yn unig o becyn o gynhwysion a ddefnyddir.

Technoleg Gwybodaeth a Chyfathrebu  Bydd plant yn cymhwyso a defnyddio mathemateg mewn amrywiol ffyrdd pan fyddant yn datrys problemau gan ddefnyddio TGC.  Er enghraifft, byddant yn casglu a dosbarthu data, eu bwydo i feddalwedd trin data, yn cynhyrchu graffiau a thablau ac yn dehongli ac egluro eu canlyniadau.  Mae eu gwaith mewn rheoli yn cynnwys mesur pellter ac onglau, gan ddefnyddio mesuriadau ansafonol unffurf ac yna fesuriadau safonol.  Wrth ddefnyddio modelau ac efelychiadau cyfrifiadurol byddant yn defnyddio eu galluoedd i drin rhifau ac adnabod patrymau a pherthnasoedd.

Hanes, daearyddiaeth ac addysg grefyddol  Mewn hanes a daearyddiaeth bydd plant yn casglu data trwy gyfrif a mesur a byddant yn defnyddio llawer o fathau o fesuriadau.  Mae astudio mapiau yn cynnwys defnyddio cyfesurynnau a syniadau ynglþn ag onglau, cyfeiriad, safle, graddfa a chymhareb.  Mae sail fathemategol i batrwm dyddiau’r wythnos, y calendr a gwyliau blynyddol cylchol.  Gyda phlant hþn mae angen deall treigl amser mewn hanes, a gellir dangos hyn ar linell amser, sy’n debyg i’r llinell rif y maent yn gyfarwydd â hi eisoes.

Addysg gorfforol a cherddoriaeth  Mae angen mesur uchder, pellter ac amser ar gyfer gweithgareddau athletaidd, a defnyddir syniadau megis cyfrif, amseriad, cymesuredd, symudiad, safle a chyfeiriad yn helaeth mewn cerdd, dawns, gymnasteg a gemau pêl.

Yr hyn sy’n allweddol i wneud y gorau o’r holl gyfleoedd hyn yw adnabod y posibiliadau mathemategol ar draws y cwricwlwm yn y cam cynllunio.  Dylech hefyd dynnu sylw’r plant at y cysylltiadau rhwng pynciau trwy siarad yn aml amdanynt, mewn gwersi mathemateg yn ogystal â mewn gwersi eraill.

